Лекцыя 7.

А.
1. Якi канчатак роднага склону ў такiх  словах: чалавек, грош, куст, вол, нож, малаток, коўш, студзень, красавiк?

2. Як будзе родны склон: розум, боль, жаль, сьмех, сум, гром, край, ячмень, тытун, галун, палын, пясок?

3. Якiя канчаткi ў родным склоне прадметнiка мужчынскага роду?

4. У якiх  склонах  стаяць  прадметнiкi ў такiх разох: на дубе, на стале, у кажусе, граць на разе, у гаросе?

на дажджы,  у кашы, аб нажы, у калодзяжы, у коклюшы, у плачы,  у  бучы,  на канцы, на полцы, у бары?

на купцу, пры Рыгору, Лукашу, чужаземцу, немцу, кiтайцу, Марцiнкевiчу?

у Полацку, на баку, аб ваўку, на языку, аб чалавеку?

5. Якi канчатак мае месны склон мягкага скланеньня  муж. р. (госьць, верабей i падобн.)?

§ 17. Увагi аб розных канчатках. I. Родны склон адз. лiку мае канчатак у або а, як у цьвёрдым, так i ў мягкiм скланеньнi (у мягкiм скланеньнi пiшацца -ю, -я).

Канчатак -а, (я) знаходзiм:

1) у  прадметнiках,  што  азначаюць  жывыя творы, напр.: чалавека, Язэпа, брата, ваўка, вала, злодзея, вераб’я i iнш;

2) у прадметнiках вобразных, што можна бачыць, лiчыць, асаблiва, калi нацiск прыходзiцца на канчатак: грош - грашá, малаток - малаткá, нож - нажá, нос - насá, кош - кашá, коўш - каўшá i iнш.

3) у назовах месяцаў: студня, сакавiка, красавiка i г. д.

Іншыя прадметнiкi звычайна маюць канчатак у (ю):

розуму, болю, жалю, сьмеху, смутку, грому, роду, мiру, абычаю, дару, страху, веку, року, пакою, усходу, заходу, ценю (гэты цень), плачу, ураджаю, жару, прымусу, люду, народу, краю, бору, узору, лесу, сьнегу, лёду, попелу, алею, шроту, хвойнiку, дроту i ўмат iншых.

У-ва ўсiх прыведзеных прыкладах нацiск ня прыходзiцца на канчатак -у, але часам канчатак -у здараецца i пад нацiскам, напр.: пяску, тытуну, галуну, палыну, тварагу; дажджу, агню, сну, часам аўсу, чацьвяргу.

ІІ. Родны склон множ. ліку часам мае аснову без канчатку -оў

(-аў, -ёй, -аў), напр.: мяшчан, сялян,  грамадзян, дзён, сто раз,  пяць раз, пяць чалавек.

У некаторых словах муж. р. часам бывае канчатак -ей, (-ай): коней, гасьцей, людзей, лапцей, грошай.

III. Месны склон адз. лiку мае чатыры канчаткi -е, -i, -ы, -у.

У прадметнiках з цьвёрдым  зычным перад канчаткам знаходзiм -е: дуб - на дубе, пры стале, у млыне, у кажусе, у гаросе.

Прадметнiкi на -ж, -ш, -ч, -ц, -р маюць -ы: на дажджы, у кашы (кош), на нажы, у бары i г. д. Аднак, тыя прадметнiкi, якiя азначаюць  асобы, найчасьцей маюць -у: аб купцу, пры Рыгору, Лукашу, аб Марцiнкевiчу i г. д.

Прадметнiкi на -к блiзка заўсёды маюць канчатак на -у : у Полацку, на баку, аб ваўку, аб чалавеку, на языку (рэдка: на языцэ).

Прадметнiкi з мягкiм зычным перад канчаткам канчаюцца на -i: пры гасьцi, часьцi, камянi (i каменi), канi, салаўi, вераб’i, Дунаi, прыяцелi i г.д. Тут бывае часам i канчатак -ю: на каню, на Дунаю...

VI. Клiчны склон. У значэньнi клiчнага склону звычайна ужываецца назоўны: паслухай, братка! паслухайце, браткi! Але клiчны склон мае i свае асобныя канчаткi - -у i -е (пасьля цьвёрдага зычнага - -а):

1) Iване, слаўны пане! браце, сваце, дубе, лесе, суседзе i г. д.

2) коню, вучыцелю, госьцю, дабрадзею, братку,  галубочку, дзедку, сынку i г. д.

У множным лiку часам ужываецца канчатак -ове: панове! сватове!

Б.
Перапiсаўшы, пастаў нацiск i падчыркнi канчаткi прадметнiкаў муж. роду:

За туманом сьвету не вiдаць. Ня бачыць далей свайго носу. У пужлiвага купца нi грошай, нi тавару. Жаўцеюць палоскi позьняга аўсу цi ячменю. Бегала лiска каля лесу блiзка. Няма дыму без агню. Вада затапiла шмат берагу. Шукай ветру ў полi. Голы разбою не баiцца. Без абручыка, бяз дна - нiдзе дзiрачкi няма (яйцо). На беразе возера пасецца табун коней. Дзесятая вада па кiсялi. Узiмку ў лесе i на полi шмат менш птушак i зьвяроў. Пастушкi сядзелi пры агнi. У зялёным гаi да ў родным краi. Ката ў мяшку ня купляюць. На сваiм сьметнiку i певень сьмелы. Рана была на пальцы. У бары што хочаш бяры. У канцы грэблi шумяць вербы. Цярпеньнем i працай горы пераносяць. За баляваньнем ходзiць галадаваньне.

